
চমু উত্তৰ 
১৷ ‘কাব্যপ্ৰকাশ’ নামৰ গ্ৰন্থৰ ৰচক কোন ? উঃ মম্মটভট্ট
২৷ ‘ৱাক্যং ৰসাত্মকং কাৱ্যম’ কোনে কৈছিল ? উঃ বিশ্বনাথ কবিৰাজে 
৩৷ ‘সাহিত্যদর্পণ’ৰ ৰচয়িতা কোন ? উঃ বিশ্বনাথ কবিৰাজ
৪৷ ‘ব্ৰহ্মানন্দই ৰস’ ৰস বুলি কোনে কৈছে ? উঃ তৈত্তিৰীয় উপনিষদে
৫৷ ‘নহি ৰসাদৃতে কশ্চিদর্থঃ প্ৰৱর্ত্ততে’ কোনে কৈছিল ? উঃ ভৰতে
৬৷ ‘নাট্যশাস্ত্ৰ’ কাৰ ৰচনা ? উঃ ভৰতৰ
৭৷ ‘কাব্যলঙ্কাৰ সংগ্ৰহ’ কাৰ ৰচনা ? উঃ উদ্ভটৰ
৮৷ ‘কাব্য বিদ্যা পৰিক্ৰমা’ গ্ৰন্থখনৰ ৰচক কোন ? উঃ তীর্থনাথ শর্মা 
৯৷ ত্ৰৈলোক্যনাথ গোস্বামীয়ে ৰচনা কৰা সাহিত্যতত্ব সম্পর্কীয় গ্ৰন্থখনৰ নাম কি ?  উঃ নন্দনতত্বঃ প্ৰাচ্য আৰু পাশ্চাত্য
১০৷  ভৰত মুনিয়ে ‘নাট্যশাস্ত্ৰ’ত কেইবিধ ৰসৰ কথা উল্লেখ কৰিছে ? উঃ ৮ বিধ
১১৷ ‘ধ্বন্যালোক’  গ্ৰন্থখনিৰ প্ৰণেতা কোন ? উঃ আনন্দবর্দ্ধন
১২৷ কোনবিধ ৰসক আদিৰস বুলি কোৱা হৈছে ? উঃ শৃঙ্গাৰ  
১৩৷ ‘কাব্যালংকাৰ’ কোনে ৰচনা কৰিছিল ? উঃ ৰুদ্ৰটে
১৪৷ অভিনৱগুপ্তই ‘নাট্যশাস্ত্ৰ’ৰ ওপৰত লিখি উলিওৱা টীকা গ্ৰন্থখনৰ নাম কি ? উঃ অভিনৱ-ভাৰতী
১৫৷ অভিনৱগুপ্তই ‘ধ্বন্যালোক’ৰ ওপৰত লিখি উলিওৱা টীকা গ্ৰন্থখনৰ নাম কি ? উঃ লোচন  
১৬৷ ‘সৰস্বতীকণ্ঠাভৰণ’ আৰু ‘শৃংগাৰপ্ৰকাশ’ গ্ৰন্থদুখনৰ ৰচক কোন ? উঃ ভোজৰাজ 
১৭৷ ‘ভুক্তিবাদ’ৰ প্ৰৱর্ত্তক কোন ? উঃ ভট্টনায়ক
১৮৷ ‘অভিব্যক্তিবাদ’ ৰ প্ৰৱর্ত্তক কোন ? উঃ অভিনৱগুপ্ত
১৯৷ ‘অনুমিতিবাদ’ ৰ পৃষ্ঠপোষক কোন ? উঃ শংকুক
২০৷ ‘উৎপত্তিবাদ’ৰ উদ্ভাৱক কোন ? উঃ লোল্লট 
                        

প্ৰশ্ন: ৰস কি ? ৰসৰ সূত্ৰ নির্দ্ধাৰণ কৰি বিভাৱ,অনুভাৱ আৰু ব্যভিচাৰীভাৱ সম্বন্ধে এক আলোচনা কৰা ৷ 
প্ৰশ্নঃ  ৰস কাক বোলে ? ভৰতৰ  ৰসসূত্ৰটো লিখি তাৰ অন্তনির্হিত অর্থ বিশ্লেষণ কৰা ৷ 
প্ৰশ্নঃ ৰসৰ সূত্ৰ নির্দ্ধাৰণ কৰি স্থায়ীভাৱ, বিভাৱ, অনুভাব আৰু ব্যভিচাৰিভাৱৰ বিশ্লেষণ আগবঢ়োৱা ৷

 ৰসৰ ধাৰণা আৰু ইয়াৰ অন্তর্নিহিত অর্থঃ
‘নাট্যশাস্ত্ৰ’ৰ প্ৰণেতা ভৰতৰ মতে ‘ন হি ৰসাদৃতে কশ্চিদর্থ: প্ৰৱর্ততে’ অর্থাৎ ৰস নোহোৱাকৈ কোনো অর্থৰে উপক্ৰম হ’ব নোৱাৰে ৷ ৰসৰ গুৰুত্ব বুজি সেয়েহে বিশ্বনাথ কবিৰাজে কৈছে, ‘ৱাক্যং ৰসাত্মকাং কাৱ্যম্’ ৷ অর্থাৎ ৰসেই কাব্যৰ আত্মা ৷ বুৎপত্তিগত অর্থ বিচাৰ কৰিলে ‘ৰস’ শব্দই ‘ৰসিত’ বা ‘আস্বাদিত’ বুজায় ৷ সাহিত্য দর্পনকাৰ বিশ্বনাথ কবিৰাজে কৈছে ‘ৰস্যতে ইতি ৰসঃ’ অর্থাৎ যিটো ৰসিত বা আস্বাদিত সিয়েই ৰস ৷ লৌকিক অর্থত জিভাৰে আস্বাদিত মিঠা, তিতা, তেঙা, জ্বলা,লুনীয়া কেঁহা আদিৰ উপলব্ধিয়েই ‘ৰস’ ৷ বস্তুৰ জুলীয়া সাৰ ভাগকো ৰস বোলা হয় ৷ ঋগ্বেদত ‘ৰস’ শব্দই জুলীয়া পদার্থক বুজাইছিল ৷ উপনিষদে আকৌ পৰমেশ্বৰকে ‘ৰস’ বুলি কৈছে, কিন্তু কাব্য বা সাহিত্য পঠনৰ ফলত সৃষ্ট ৰস পাঠক বা শ্ৰোতাৰৰ মনৰ হোৱা হেতুকে ই অলৌকিক ৷ অর্থাৎ কাব্য পাঠৰ ফলত পাঠকৰ অন্তৰত যি অনুভূতি উদয় হয় তাৰেই নাম ‘ৰস’ ৷ 
ভৰতে ‘নাট্যশাস্ত্ৰ’ত ৰসসূত্ৰ দিবলৈ গৈ কৈছে,
					   “বিভাৱানুভাৱৱ্যভিচাৰীসংযোগাদ্‌ ৰসনিষ্পত্তি”
	অর্থাৎ বিভাৱ, অনুভাৱ আৰু ব্যভিচাৰিভাৱৰ সংযোগত ৰসনিষ্পত্তি  হয় ৷ 
স্থায়ীভাৱ: স্থায়ীভাৱ হৈছে মানৱ অন্তৰৰ কিছুমান সহজাত প্ৰবৃত্তি ৷ জন্মসূত্ৰেই মানৱ শৰীৰত এই প্ৰবৃত্তিবোৰ লাগি আহে ৷ কিন্তু এইবোৰ প্ৰতিটো সময়তে অনুভৱৰ যোগ্য হৈ নাথাকে ৷ উপযুক্ত পাৰিপার্শ্বিকতাত এই সহজাত প্ৰবৃত্তিবোৰে অনুভৱৰ যোগ্য হৈ উঠে, আৰু তেতিয়াই ই ৰসলৈ পৰিৱর্ত্তিত হয় ৷ স্থায়ীভাৱ সমূহ অনেক সময়ত মানুহৰ বাহিৰে পশু-পক্ষী চৰাই চিৰিকটি ইত্যাদি ইতৰ প্ৰাণীৰ ক্ষেত্ৰতো দেখা যায় ৷ ভৰতে এনে আঠটা স্থায়ীভাৱৰত কথা স্বীকাৰ কৰিছে ৷ সেইকেইটা ক্ৰমে ৰতি, হাস, শোক, ক্ৰোধ, উৎসাহ, ভয়, জুগুপ্সা আৰু বিস্ময় ৷ পৰৱর্ত্তী সময়ত আনন্দবর্দ্ধন আৰু অভিনৱগুপ্তই শম বা নির্বেদ নামেৰে নৱম স্থায়ীভাৱটোৰ কথা স্বীকাৰ কৰিছে ৷ উল্লেখযোগ্য যে প্ৰতিটো স্থায়ীভাৱেই উপযুক্ত পৰিবেশত ৰসলৈ পৰিৱর্ত্তিত হয় ৷  
বিভাৱ: স্থায়ীভাৱ বিলাক যদিও সহজাতভাবে অন্তৰত থাকেই তথাপি সেইবিলাক অনবৰতে অনুভৱৰ যোগ্য হৈ নাথাকে ৷ একোটা বিশেষ পৰিস্থিতি বা পৰিবেশে স্থায়ীভাৱবিলাকক অনুভৱৰ যোগ্য কৰি তোলে ৷ উদাহৰণস্বৰূপে ক্ৰোধ এটা স্থায়ীভাৱ , কিন্তু অনবৰতে আমাৰ খং উঠি নাথাকে ৷ এটা বিশেষ পৰিস্থিতিতহে একোজন মানুহৰ খং উঠিব পাৰে ৷ গতিকে যি বিশেষ পৰিস্থিতিৰ ফলত স্থায়ীভাৱ এটা উদ্ৰিক্ত হ’বলৈ সুযোগ ঘটে তাকে বিভাৱ বোলা হয় ৷  বিভাৱ দু্ই প্ৰকাৰৰ (ক) আলম্বন বিভাৱ আৰু (খ) উদ্দীপক বিভাৱ 
(ক) আলম্বন বিভাৱ: যি ব্যক্তি বা বিষয়ক আলম্বন কৰি  ৰতি আদি স্থায়ীভাৱসমূহ জাগৃত হয় আৰু অনুভৱ যোগ্য হয় তাকেই আলম্বন বিভাৱ বোলে ৷ উদাহৰণস্বৰূপে শকুন্তলা আৰু দুষ্যন্তৰ প্ৰেমকাহিনীত পৰস্পৰে পৰস্পৰৰ বাবে আলম্বন বিভাৱ ৷  
(খ) উদ্দীপক বিভাৱ: যি পৰিস্থিতি বা পাৰিপার্শ্বিক অৱস্থাই উদ্ৰিক্ত স্থায়ীভাৱ এটাক পৰিপুষ্ট বা উদ্দীপিত কৰি তোলে তাকে সেই স্থায়ীভাৱৰ উদ্দীপক বিভাৱ বোলে ৷ বিশেষ বিশেষ স্থায়ীভাৱ একোটাক বিশেষ বিশেষ প্ৰাকৃতিক বা পাৰিপার্শ্বিক অৱস্থাই ক্ৰিয়া কৰে ৷ উদাহৰণ স্বৰূপে শকুন্তলা আৰু দুষ্যন্তৰ প্ৰেম কাহিনীত দুষ্যন্ত আৰু শকুন্তলা পৰস্পৰে পৰস্পৰৰ বাবে আলম্বন বিভাৱ হোৱাৰ লগে লগে একে সময়তে যি পাৰিপার্শ্বিকতাই  ইজনে আনজনৰ প্ৰেমত নিমগ্ন হ’বলৈ অনুপ্ৰেৰণা যোগাইছে অর্থাৎ আশ্ৰমৰ আটকধুনীয়া পৰিবেশ, চাৰিওফালে বৈ থকা মৃদু বতাহ, নানা ৰঙী ফুল-ফল, সুললিত ভিন্ন চৰাইৰ কোর্হাল, দূৰৈৰ পাহাৰৰ পৰা বৈ থকা নিজৰাৰ কুলু কুলু শব্দ ইত্যাদিয়ে পৰিস্থিতিটোক প্ৰভাৱিত কৰিছে ৷ সেয়ে এই পৰিবেশটোক কোৱা হ’ব উদ্দীপক বিভাৱ ৷ 
অনুভাৱঃ নায়ক বা নায়িকাৰ অন্তৰত কোনো স্থায়ীভাৱৰ উদ্ৰেক হলে তেওঁৰ বিশেষ ধৰণৰ শাৰীৰিক প্ৰচেষ্টা সমূহকে অনুভাৱ বোলে ৷ উদাহৰণস্বৰূপে নায়িকাৰ মনত যদি ৰতি ভাৱৰ উদ্ৰেক হয় তেন্তে তেওঁ নায়কৰ ফালে কটাক্ষ দৃষ্টিৰে চাব ৷ নায়কৰ মনত যদি ক্ৰোধ স্থায়ীভাৱৰ উদ্ভৱ হৈছে তেনেহলে তেওঁ হাত দাঙি খেদা মাৰি যাব নতুবা হাতৰ মুঠিৰে ক’ৰবাত আঘাট কৰিব ৷ এনে ধৰণৰ শাৰীৰিক প্ৰচেষ্টাকে অনুভাৱ বোলা হয় ৷ অনুভাৱ দুই প্ৰকাৰৰ (ক) কৃত্ৰিম বা প্ৰযত্নসাধ্য আৰু (খ) সাত্বিক অনুভাৱ 
(ক) কৃত্ৰিম বা প্ৰযত্নসাধ্যঃ পাত্ৰীৰ হৃদয়ত প্ৰেম উদ্ৰিক্ত হৈ উঠিলে পাত্ৰজনক প্ৰাণভৰি সেৱা কৰিবলৈ তীব্ৰ অভিলাষ জন্মে আৰু আগ্ৰহপূর্ণ দৃষ্টিপাত নাইবা কাতৰ কটাক্ষপাত নিক্ষেপ কৰি মনৰ ইচ্ছা ব্যক্ত কৰিবলৈ চেষ্টা কৰে ৷ নায়কৰ অন্তৰত প্ৰতিনায়কৰ অন্তৰত ক্ৰোধ স্থায়ীভাৱ জাগ্ৰত হ’লে কপাল কোচাই হাত দাঙি খেদি যাব, দাঁত কৰচিব, তলৰ ওঁঠ কামুৰি ধৰিব ৷ আন্তৰিক ভাৱব্যঞ্জক এই ইচ্চাকৃত দৈহিক চেষ্টাবিলাকেই কৃত্ৰিম অনুভাব ৷    
(খ সাত্বিক অনুভাৱঃ শাৰীৰিক প্ৰচেষ্টাৰ  বাহিৰেও যদি নায়ক নায়িকাৰ অন্তৰত উদ্ৰিক্ত হৈ উঠা স্থায়ী ভাৱবোৰৰ ফলত আন কিছুমান অনুভাৱ স্বতঃস্ফূর্ত ভাৱে ওলাই আহে সেইবোৰক সাত্বিক অনুভাৱ বোলে ৷ উদাহৰণ স্বৰূপে চকুপানী ওলোৱা কার্য, খং অভিমান আদিৰ ফলত মাত ভাগি যোৱা অৱস্থা, গাৰ নোম শিয়ঁৰি উঠা ইত্যাদি নায়ক বা নায়িকাই নিজৰ ইচ্ছানুযায়ী ৰখাব নোৱাৰে ৷ এনে সাত্বিক অনুভাৱ  আঠপ্ৰকাৰৰ, সেইকেইটা হ’ল……
		(১) স্তম্ভঃ থৰ লাগি পৰা 
		(২) স্বেদঃ ঘামি যোৱা 
		(৩) ৰোমাঞ্চঃ  গাৰ নোম শিয়ঁৰি উঠা 
		(৪) স্বৰভঙ্গঃ  মাত ভাগি যোৱা বা কঁপি উঠা 
		(৫) বেপুথুঃ শৰীৰ কঁপি উঠা 
		(৬) বৈবর্ণ্যঃ শেঁতা পৰি যোৱা
		(৭) অশ্ৰুঃ চকুৰ পানী ওলোৱা 
		(৮) প্ৰলয়ঃ মূর্চ্ছা যোৱা বা ইন্দ্ৰিয় বিকল হৈ পৰা ৷
 ব্যভিচাৰীভাৱঃ স্থায়ীভাৱৰ আনুসংগিকভাৱে আৰু কিছুমান চিত্তবৃত্তিৰ উদয় হয় যিবিলাক স্থায়ীভাৱৰ দৰে সহজাত প্ৰবৃত্তি নহয় অথচ সেইবোৰ যিকোনো এটা স্থায়ীভাৱক আশ্ৰয় কৰি সাময়িক ভাবে উদয় হয় ৷ যেনে নির্ব্বেদ বা নৈৰাশ্য, অসূয়া, ব্ৰীড়া ইত্যাদি ৷ স্থায়ীভাৱৰ অনুভূতিৰ তুলনাত ইহঁত কম সময় স্থায়ী ৷ ইহঁত ঘনাই উদয় হয় ঘনাই মাৰ যায় ৷ ব্যভিচাৰীভাৱ সমূহ সঞ্চৰণশীল হোৱাৰ বাবে ইহঁতক সঞ্চাৰীভাৱো বোলা হয় ৷ 
	ভৰতৰ ৰসসূত্ৰ মতে এই বিভাৱ, অনুভাৱ আৰু ব্যভিচাৰী বা সঞ্চাৰী ভাৱৰ সংযোগত ৰস নিষ্পত্তি হয় ৷ এই ব্যভিচাৰী বা সঞ্চাৰী ভাৱ তেত্ৰিশ প্ৰকাৰৰ ৷ সেইকেইটা.. নির্বেদ (বৈৰাগ্য বা নৈৰাশ্য), গ্লানি(অৱসাদ), শঙ্কা (ভয়), অসূয়া (ঈর্ষা), মদ (গর্ব), শ্ৰম (পৰিশ্ৰম), আলস্য (এলাহ, দৈন্য (দীনতা), চিন্তা (ভাৱনা), মোহ (ভ্ৰম, স্নেহ), স্মৃতি (সোঁৱৰণ), ধৃতি (ধৈর্য), ব্ৰীড়া (লাজ), চপলতা (চঞ্চলকতা), হর্ষ (আনন্দ), আবেগ (উৎকণ্ঠা), জড়তা (অৱশতা), গর্ব (অহংকাৰ), বিষাদ (বিষন্নতা), উৎসুক্য (উৎসাহ), নিদ্ৰা (টোপনি), স্বপ্ন (সপোন), অপম্মাৰ (মূর্চ্চাৰোগ), প্ৰবোধ (সান্ত্বনা), অমর্ষ (অসহন), অৱহিত্থ (মনৰ ভাৱ গোপন কৰা), উগ্ৰতা (খঙাল প্ৰকৃতিৰ),মতি (মন, বুদ্ধি), ব্যাধি (ৰোগ), উন্মাদ (ব্যাকুলতা), মৰণ (মৃত্যু), ত্ৰাস (অনিষ্টৰ আশঙ্কা) আৰু বিতর্ক (বাদানুবাদ) ৷	
            

প্ৰশ্নঃ কোনবিধ ৰসক শ্ৰেষ্ঠ ৰস বুলি কোৱা হয় ? শ্ৰেষ্ঠ ৰসবিধ সম্পর্কে বহলাই লিখা ৷

উঃ ৰসৰ সংখ্যাটোক লৈ যিদৰে আলংকাৰিকসকলে একমত হ’ব পৰা নাই তেনদৰে প্ৰতিগৰাকী আলংকাৰিক আৰু পণ্ডিতেই শ্ৰেষ্ঠ ৰস সম্পর্কে সহমত প্ৰদর্শন কৰিব পৰা নাই ৷ কোনো কোনোৱে সকলো ৰসৰ ঠাইত কেৱল এটা ৰসক স্বীকাৰ কৰিব বিচাৰিছে ৷ আন কিছুমান আলংকাৰিকে  নটাতকৈ অধিক ৰস স্বীকাৰ কৰিবলৈ প্ৰয়াস কৰিছে ৷ অভিনৱগুপ্তই শান্তকেই মূল ৰস বুলি কৈছে ৷ ভোজৰাজে শৃঙ্গাৰ ৰসটোকহে ঘাইৰস বুলি দেখুৱাইছে ৷ ভৱভূতিৰ ‘উত্তৰ ৰামচৰিত’ৰ টীকাকাৰ বীৰৰাঘৱাচার্য্যই কৰুণ ৰসটোকহে প্ৰধান বুলি দেখুৱাইছে ৷ আকৌ বৈষ্ণৱ আলংকাৰিকসকলে নবিধ ৰসক লৌকিক ৰস বুলি কৈ ভক্তিৰসকহে প্ৰধান ৰস বুলি কৈছে ৷ বৈষ্ণৱ ৰসতাত্বিক ৰূপ গোস্বামীৰ মতেও ভক্তিৰসেই প্ৰধান ৰস ৷ সকলো ৰসৰ গুৰুত্ব আৰু আদি স্থান বা শীর্ষ স্থানপ্ৰাপ্তিৰ দিশটোলৈ মন কৰি শৃংগাৰ ৰসকেই সর্বোস্ব বা প্ৰধান ৰস বুলি বিবেচনা কৰা হৈছে ৷ 
	‘শৃংগ’ মানে উচ্চ স্থান ৷ নবিধ ৰসৰ ভিতৰত ইয়াৰ স্থান উচ্চ ৷ ইয়াক আদি ৰস বুলিও কোৱা হয় ৷ শৃংগাৰ শব্দৰ বুৎপত্তি দেখুৱাই আলংকাৰিকসকলে কৈছে যে ‘শৃংগ’ মানে কামোদ্ৰেক আৰু ‘আৰ’ মানে আগমন ৷ গতিকে কামোদ্ৰেক আগমনৰ কাৰণে স্ত্ৰী-পুৰুষৰ যি অৱস্থাবিশেষ হয় তাকে শৃংগাৰ বোলে ৷ শৃংগাৰ ৰসৰ দুটা ভাগ – সম্ভোগ আৰু বিপ্ৰলম্ভ ৷ 
 নায়ক নায়িকাৰ পৰস্পৰৰ চুম্বন, আলিঙ্গন আদি সম্ভোগ অৱস্থাগৰ বর্ণনাৰ পৰা যি ৰস নিষ্পত্তি হয় সিয়ে সম্ভোগ শৃংগাৰ ৷  অনহাতে  নায়ক নায়িকাৰ বিয়োগ অৱস্থাৰ অভিব্যক্ত শৃংগাৰ ৰসৰ নাম বিপ্ৰলম্ভ শৃংগাৰ ৷ ৷
সম্ভোগ শৃংগাৰঃ নায়ক নায়িকাৰ পৰস্পৰ চুম্বন, আলিংগন আদি সম্ভোগ অৱস্থাৰ বর্ণনাৰ পৰা যি ৰস উৎপত্তি য় সিয়ে সম্ভোগ শৃংগাৰ ৷ 
যেনেঃ 		       “ কাহাকু হৰি হসি কৰু মান ৷
			কাহাকু চুম্বন চর্বন দান ৷৷
			কাঞ্চুৰি ছোড়ি কুশ পৰকাশ ৷
			হাতে ঘোৰি গৌৰি কৰতু হাস ৷৷  (কেলি গোপাল)
ইয়াত গোপীসকল আলম্বন, শৰৎকালৰ জোনাক নিশা অৰণয়ৰ মাজত যমুনাৰ পাৰ উদ্দীপক, চুম্বন, গাৰ বস্ত্ৰ আজুৰি গুচাই পেলোৱা আদি অনুভাৱ ইত্যাদি প্ৰকাশ পাইছে ৷ সম্ভোগ শৃংগাৰ ৰসৰ বর্ণনা স্বাভাবিকতে উৎক্ত কাম গন্ধযুক্ত হয় ৷
বিপ্ৰলম্ভ শৃংগাৰঃ নায়ক নায়িকাৰ বিয়োগ অৱস্থাৰ উপস্থিতিৰ পৰা অভিভ্যক্ত শৃংগাৰ ৰসৰ নাম বিপ্ৰলম্ভ শৃংগাৰ ৷ ই পাঁচ প্ৰকাৰৰ: পূর্বৰাগ, বিৰহ, ঈর্ষা, প্ৰবাস আৰু দৈৱদুর্বিপাক	৷
পূর্বৰাগঃ নায়ক নায়িকাৰ মিলনৰ পূর্বে পৰস্পৰৰ প্ৰতি পৰস্পৰৰ যি অনুৰাগ প্ৰথম জন্মে তাৰ নাম পূর্বৰাগ ৷ 
	যেনেঃ    শুনিলা কন্যাৰ হেন কথা নাৰায়ণ ৷
		 কেতিক্ষণে পাইবো উত্ৰাৱল কৰে মন ৷৷
		 হৃদয়ত পীড়ে মদনৰ পঞ্চবাণ ৷
		 ৰাত্ৰি দিনে ৰুক্মিণীৰ কৰে মাত্ৰ ধ্যান ৷৷  (ৰুক্মিণী হৰণ কাব্য)

বিৰহঃ অভিভাৱকৰ বাধা,লাজ ভয় আদিৰ কাৰণে প্ৰেমিক প্ৰেমিকাৰ পৰস্পৰৰ মিলন প্ৰতিহত হ’লে তাৰ নাম বিৰহ বিপ্ৰলম্ভ শৃংগাৰ ৷
যেনেঃ 		ৰুক্মিনীৰ সন্ধুক্ষণ ভৈলা কতোক্ষণ ৷
		কৃষ্ণৰ বিয়োগে দেহা দহে সর্বক্ষণে ৷৷
		মুখত নোহলায় বাণী গদ গদ মাত ৷
		মকমকি কান্দন্ত গালত দিয়া হাত ৷৷
						(ৰুক্মিণী হৰণ কাব্য)
ঈর্ষাঃ আনৰ প্ৰতি প্ৰণয় থকা বুলি জানি নায়ক নায়িকাই ইজনে আনজনৰ ওপৰত অভিমান ঠেহ পতাৰ কাৰণে যি বিয়োগ বেদনা আহে তাক ঈর্ষা হেতুক বিপ্ৰলম্ভ শৃংগাৰ বা মান বোলে ৷ 
যেনেঃ        	সতিনীক উদৰে হৃদয় দহে আগি ৷
	    		অধিক মিলল মন তাপ ৷
	    		ধিক অব জীৱন যৌৱন মোহে 
	   		অভাগিনী কৰত বিলাপ ৷  
						( পাৰিজাত হৰণ )
প্ৰবাসঃ  প্ৰেমিক-প্ৰেমিকাকাৰ এজন আঁতৰত থাকিলে ইজনৰ মনত যি মনোবেদনা আৰু মিলনাগ্ৰহ জন্মে তাৰ পৰা নিষ্পন্ন ৰসেই প্ৰবাসহেতুক বিপ্ৰলম্ভ শৃংগাৰ বোলে ৷ 
 যেনেঃ         ভাদৰ মাহত শীতৰ খৰালি ৷
	      নলী-নলা শুকাই গ’ল পৰিল ঢৌৱা বালি ৷
	      কোঢ়া ৰাৱে কুঢ়ী ৰাৱে ৰাৱে ৰাজহাঁহে ৷ 
	      হেলাই খেদালো মই বাৰিষা ছয় মাহ ৷৷	 ( মধুমতী বাৰমাহী গীত )

দৈৱদুর্বিপাকঃ দেৱতা, ঋষি আদিৰ অভিশাপত প্ৰেমিক-প্ৰেমিকাৰ মাজত বিচ্ছেদ ঘটিলে যি শোক ওপজে তাৰপৰা নিষ্পন্ন ৰসক দৈৱদুর্বিপাকহেতুক বিপ্ৰলম্ভ শৃংগাৰ ৰস বোলে ৷
যেনেঃ            “ মোৰ প্ৰাণ জীউ                জনকৰ জীউ
			     প্ৰিয়া মোৰ কণ্ঠহাৰ,
		মোক শোক দিয়া               কোনে গৈল নিয়া 
			    হৃদয়ে মাৰি কুঠাৰ ৷৷’’       ( শ্রী ৰাম কীর্তন )
প্ৰশ্নঃ ভক্তিৰস কাব্যাদিত ৰস হিচাবে সিদ্ধ হ’ব পাৰেনে ?

উত্তৰঃ যুৱক-যুৱতীৰ মাজত তীব্ৰ কামনা ভাৱৰ পৰিৱর্তে যদি নির্দোষ প্ৰীতিভাৱ ৰসৰূপে নিষ্পন্ন হয় তেতিয়া তাক ভক্তি ৰস বোলে ৷ খ্ৰীষ্টীয় ১৬শ শতিকাৰ বংগীয় বৈষ্ণৱ কবি ৰূপ গোস্বামীয়ে শৃংগাৰ ৰসক ভক্তিৰ গঙ্গাজলেৰে সিঞ্চিত কৰি নতুনকৈ ব্যাখ্যা কৰে ৷ পণ্ডিত গৰাকীয়ে শৃংগাৰাদি যিবোৰ ৰসৰ কথা কোৱা হয় সেই সকলোবোৰ ভক্তি ৰসৰ ভিতৰত পৰে ৷ তেখেতৰ মতে ৰস চাৰিপ্ৰকাৰৰ যেনে, দাস্য, সখ্য, বাৎসল্য আৰু মধুৰ বা কান্তা ৷ 
    বৈষ্ণৱ ধর্ম প্ৰচাৰ আৰু প্ৰসাৰৰ লগে লগে ভাৰতৰ প্ৰতিটো আঞ্চলিক ভাষাত বিপুল পৰিমাণে গীত, পদ, নাট আদি ৰচনা হ’বলৈ ধৰে আৰু সেই সকলোতে ভক্তিৰসে প্ৰাধান্য পায় ৷ সুখ-দুখ, প্ৰেম-প্ৰীতি সকলোতে স্বার্থত্যাগ ভক্তিৰসৰ মূলকথা ৷ কৰুণাময় সাকাৰ ব্যক্তি ঈশ্বৰজনে যাক যেনেকৈ কৃপা কৰে বা নকৰে সেইদৰে মানুহে সুখ-দুখ ভোগ কৰিব লাগে ৷ তাত মানুহৰ কোনো চেষ্টা, পুৰুষার্থ আদি কথাবোৰ স্থান পাব নোৱাৰে ৷ যাৰ জীৱন দুখময় হৈছে সি দুক ভোগ কৰি যাৱ, যাৰ জীৱন সুখময় হৈছে সি সুখ ভোগ কৰি যাব ৷ দুখ ভোগ কৰিলেহে দুখৰ নিবৃত্তি হয় আৰু পৰজন্মত উচ্চ বংশত জন্ম লাভ কৰি ঈশ্বৰৰ সান্নিধ্য লাভ কৰিব পৰা যায় ৷ যি ঈশ্বৰৰ সান্নিধ্যত থাকি  সুখভোগ কৰিছে আৰু সেই সুখভোগৰ মাজেদিয়েই তেওঁৰ ভোগৰ নিবৃত্তি হয় আৰু ইশ্বৰত মিলি গৈ মুক্তিলাভ কৰিব পাৰে ৷ 
	সম্ভোগ শৃংগাৰৰ বর্ণনা সাধাৰণতে উৎকট কামগন্ধযুক্ত ৷ কিন্তু বৈষ্ণৱ ভক্তৰ মতে উক্ত বর্ণনা যদি কৃষ্ণ বিষয়ক তথা ভগৱত বিষয়ক হয় তেতিয়া তাৰ পৰা ৰতি উদ্ৰেক কেৱল কৃষ্ণৰ ক্ষেত্ৰতহে হ’ব,  সামাজিকৰ ক্ষেত্ৰত হ’ব নোৱাৰে ৷ ভক্তি ভাবেৰে গ্ৰহণ কৰা বাবে ভক্তই ইয়াত কোনো কাম-গন্ধৰ ছাট থকা দেখা নাপায় আৰু ই তেওঁলোকৰ বাবে অনিষ্টকাৰক হ’ব নোৱাৰে ৷ ভক্তিৰসেৰে আচ্ছাদিত কৰিব নোৱাৰাসকলৰ বাবে কিন্তু ই অনিষ্টকাৰক হয় ৷ ঈশ্বৰেও তাক উগ্ৰ শাস্তি প্ৰদান কৰে বা তাৰ বাবে ৰৌ ৰৌ নৰকত জীয়াতু ভূগিব লাগে  ৷ সেয়ে তেওঁলোকৰ মনত ৰতি ভাৱৰ উদ্ৰেক হ’লেও তেওঁলোকে তাক অস্বীকাৰ কৰিবলৈ বাধ্য হয় ৷ সেয়ে ভক্তি ৰসক কাব্যৰস বুলি ক’ব পৰা নাযায় ৷ বৈষ্ণৱ ভক্তসকলৰ ই এটা আদর্শ মাথোন ৷ ভক্তিসৰ এটা বেলেগ ৰস নহয়, ই নবিধ ৰসাধাৰৰ ওপৰত বোলোৱা এটা প্ৰলেপ মাথোন ৷ 

